PROBLEMAU STAFF!

-
gan Catrin Roberts
Cefndir Beiblaidd:
Mathew 9:9-14; Marc 2:13-17; Luc 5:27-32; 19:1-10

Cymeriadau:
Dau Swyddog Rhufeinig 

· Cyfrifus (gweinyddwr yn y Swyddfa Drethi)
·  a Bossimus (uwch-swyddog yn y Swyddfa Drethi)

Offer:


Abacus.  Ffeiliau.  Desg. Pen a phapur

Mae Cyfrifus yn gweithio wrth ddesg yn  y Sêt Fawr, neu ar y llwyfan, yn  ysgrifennu a gwneud symiau – gan ddefnyddio ei fysedd, a’r abacus!  Daw Bossimus ato.  Mae’r ddau yn saliwtio ac yn cyfarch  ei gilydd.

Cyfrifus:
Ave, Bossimus (saliwtio)

Bossimus:
Ave, Cyfrifus. (saliwtio). Eistedd.  Does dim angen bod yn ffurfiol.

Cyfrifus:
Iawn Syr (saliwtio)
Bossimus:
Paid saliwtio o hyd, neu bydd dy fraich yn disgyn i ffwrdd!

Cyfrifus:
Iawn Syr (dechrau codi ei fraich i saliwtio, ond yn sylweddoli beth mae’n ei wneud, a gostwng ei fraich)

Bossimus:
Wedi dod i gael gair bach answyddogol am dy waith fel Rheolwr Staff yr Adran Drethi.  Rwyt ti wedi bod yn y gwaith ers chwe mis bellach.  Wyt ti’n mwynhau?

Cyfrifus:
Ydw, Syr.

Bossimus:
Unrhyw broblem?

Cyfrifus:
Dim, Syr.  Popeth yn iawn, Syr.

Bossimus:
Siŵr?

Cyfrifus:
Ydw, Syr.  (edrych yn bryderus)  Pam Syr?  Oes rhywbeth o’i le?

Bossimus:
Wel, oes........mae HQ wedi sylwi bod ychydig bach o blip wedi bod yn yr ystadegau dros y chwe mis diwethaf.

Cyfrifus:
O?!

Bossimus:
Ie.  Wedi sylwi bod rhai o’r staff  wedi gadael, a bod perfformiad rhai o’r gweithwyr wedi.......wel.....wedi colli ychydig bach o fomentwm.

Cyfrifus:
(yn edrych yn anghyfforddus)  O!

Bossimus:
Ie.  Er enghraifft, rydw i’n sylwi bod asiant Capernaum, dyn o’r enw Mathew, wedi gadael ei dollfa yn sydyn, a heb weithio ers hynny.

Cyfrifus:
Nac ydy, syr.

Bossimus:
Enghraifft arall ydy asiant Jericho. Sacheus?  Mae casgliadau Sacheus wedi mynd i lawr yn ddiweddar.  Rydyn ni hefyd wedi derbyn adroddiadau bod yr asiant yn dod yn fwy a mwy poblogaidd gyda’r bobl leol.  Y rheswm am hynny, medden nhw, ydy ei fod o’n rhannu arian â nhw. Wel, wel, Cyfrifus.  Tâl hyn ddim wir!  Pwy fyddai’n dychmygu’r fath beth  – dyn treth yn rhannu arian, a’r bobl leol yn ei hoffi!  Not very good for our image, Cyfrifus.  P.R. gwael iawn!

Cyfrifus:
(yn edrych ar ei draed)  Ie, Syr.

Bossimus:
Ac mae’n ymddangos bod yna batrwm o bobl yn gadael eu gwaith, neu yn casglu llai o drethi yn y rhan yma o’r byd.  Sut wyt ti’n esbonio hynny, Cyfrifus?  Unrhyw syniadau? 

Cyfrifus:
Oes, Syr.  Dim ond un rheswm sydd.   Iesu o Nasareth.

Bossimus:
Iesu o Nasareth?  Pwy ydy hwnnw?

Cyfrifus:
Athro sy’n teithio o gwmpas yn dysgu pobl am Dduw ac am ffordd newydd o fyw.

Bossimus:
Beth?  New life style eto?  Ffordd newydd o golli pwysau?  What not to wear?  Makeover i’r dyn mewnol?

Cyfrifus?
Na, Syr.  Mae hwn yn cael effaith fawr ar fywydau pobl.  Mathew, er enghraifft, asiant Capernaum. Un funud roedd  wrth ei waith yn y dollfa, a’r funud nesaf, am fod Iesu’n dweud “Tyrd ar fy ôl i” , mae wedi gadael.

Bossimus:
Beth?  Dim llythyr ymddiswyddiad? Dim cyfnod o rybudd?

Cyfrifus:
Dim byd, Syr.  A Sacheus?  Un o’r asiantau gorau drwy’r holl wlad.  Cyrraedd ei darged misol bob tro!  Mynnu cael yr arian dyladwy. Dim ots am unrhyw sob stori.  Ond dyma fo’n gwneud ffŵl go iawn ohono’i hun ryw ddiwrnod a dringo i ben coeden er mwyn gweld yr Iesu yna.

Bossimus:
Pan fod angen dringo coeden?

Cyfrifus:
Am fod yna lot o bobl yn Jericho y diwrnod hwnnw, ac mae Sacheus yn...wel... yn vertically challenged!

Bossimus:
Byr, ti’n feddwl.

Cyfrifus:
Ie. Gwelodd Iesu Sacheus yn y goeden a siaradodd hefo fo.  Wedyn, gawson nhw working supper yn nhŷ  Sacheus, ac ers hynny, wel, mae Sacheus wedi newid.  Mae’r hen Sacheus wedi mynd.  Mae o wedi colli ei killler instinct.

Bossimus:
Felly mae’r Rabi newydd yma yn dwyn ein staff ni!  Ydy o’n gweithio i rywun arall?

Cyfrifus:
Na – dim ond dros ei dad, medda fo.

Bossimus:
Pwy ydy ei dad?

Cyfrifus:
Saer coed o Nasareth.

Bossimus:
Hm.  (meddwl am ychydig)


Wel, rhaid i ti wneud rhywbeth am hyn neu bydda i mewn helynt yn y Brif Swyddfa.  Gwell i ti anfon memo allan yn rhoi rhybudd y bydd yna spot checks yn ystod y ddau fis nesaf.  Unrhyw un sydd ddim yn ei dollfa, neu sy’n casglu llai o drethi nag arfer - diswyddo yn syth.  Iawn?
(Cyfrifus yn gwneud nodyn o hyn wrth i Bossimus siarad)

Cyfrifus:
Iawn, Syr.

Bossimus:
Dyna ni felly. Amser mynd. Cyfarfod pwysig â’r archoffeiriad yn Jerwsalem.  Ave Cyfrifus (saliwtio)

Cyfrifus:
Ave, Syr (saliwtio)

Exit Bossimus

Cyfrifus:
(i’r gynulleidfa)

Ond hoffwn i wybod beth ddywedodd Iesu o Nasareth wrth Mathew a Sacheus i newid eu bywyd nhw mor sydyn.

Llais:

Luc 5:27 – 32

